[image: I:\LOGO KPWKM - ENGLISH.jpg]


SIARAN MEDIA

GERAKAN WANITA ANTI RASUAH
(G-WAR) KOMITED DALAM MEMBANTERAS DAN MEMERANGI RASUAH

[bookmark: _GoBack]PUTRAJAYA, 1 Mac – Kementerian Pembangunan Wanita, Keluarga dan Masyarakat (KPWKM) telah melancarkan Gerakan Wanita Anti Rasuah (G-WAR) yang merupakan program yang mendorong dan meningkatkan semangat wanita bagi melaksanakan tanggungjawab dengan lebih berintegriti bukan sahaja dalam keluarga tetapi juga dalam kerjaya dan juga komuniti. Majlis ini, telah dirasmikan oleh menterinya YB Dato’ Sri Rohani Abdul Karim.

Tahun 2018 telah dipilih sebagai Tahun Memperkasa Wanita (#TMW18) dan pihak kementerian terus komited dalam meneruskan agenda memperkasa wanita ke peringkat global. Pelancaran G-WAR merupakan usaha kerajaan bagi memastikan setiap wanita dapat bergerak seiring dengan arus perubahan dan kehendak Revolusi Perindustrian 4.0.

Menteri Pembangunan Wanita, Keluarga dan Masyarakat, Dato’ Sri Rohani dalam ucapannya berkata “ Di bawah TMW18, ia bukan sahaja merupakan inisiatif kerajaan bagi memberi ruang untuk wanita mendapat pendedahan peluang, pengisian maklumat dan pengetahuan mengenai isu dan cabaran yang dihadapi agar wanita terus mempunyai daya saing untuk ke peringkat yang lebih tinggi, malah boleh juga  bertindak sebagai penggerak utama kepada budaya membenci rasuah bermula dari keluarga sehingga kepada setiap lapisan masyarakat. Saya ingin memberi semangat dan menggalakkan wanita supaya berani untuk melaporkan kepada SPRM sekiranya berhadapan dengan rasuah, atau menerima ugutan atau paksaan untuk memberi atau menerima rasuah.”



Pelbagai inisiatif dan jentera telah digerakkan oleh kementerian antaranya program-program berbentuk ilmiah (perundangan) dirangka dan dianjurkan untuk meningkatkan pengetahuan wanita berkenaan perundangan. Sebagai contoh program Literasi Undang-undang (LUU) dan Wanita Anti Jenayah (WAJA) yang telah dianjurkan oleh Jabatan Pembangunan Wanita (JPW) di seluruh negara sejak tahun 2013 bertujuan memberikan pengetahuan, pendedahan dan kefahaman kepada golongan wanita berkenaan nasihat perundangan.
Berdasarkan statistik penganjuran LUU pada tahun 2017, seramai 2801 orang wanita telah didedahkan dengan ilmu perundangan, begitu juga penyertaan golongan wanita dalam program WAJA pada tahun 2017 iaitu seramai 2631 orang, yang mana program ini menjadi penggerak utama dalam meningkatkan integriti diri yang boleh dijadikan sebagai indikator dalam kempen G-WAR. Di bawah kementerian, Komuniti Perwani 1Malaysia telah dipertanggungjawabkan sebagai agen penyalur maklumat dalam meningkatkan kefahaman masyarakat di peringkat akar umbi mengenai dasar serta inisiatif yang dilaksanakan Kerajaan bagi manfaat kepada rakyat.

Pelancaran G–WAR ini membuktikan bahawa usaha membanteras dan memerangi rasuah bukanlah tanggungjawab eksekutif Suruhanjaya Pencegahan Rasuah Malaysia (SPRM) semata-mata, tetapi ia merupakan amanah dan tugas yang perlu dikongsi oleh seluruh ahli masyarakat, khususnya wanita bagi memastikan negara ini bebas daripada sebarang gejala rasuah dan salah guna kuasa. Turut hadir pada majlis  ini adalah YBhg.Tan Sri Dzulkifli bin Ahmad( Ketua Pesuruhjaya SPRM) , YBhg. Dato Shamshun Baharin bin Mohd Jamil (Timbalan Ketua Pesuruhjaya(Pencegahan), YBhg.Dato’ Suriani bt Dato’ Ahmad (Ketua Setiausaha KPWKM), pengurusan tertinggi dan pegawai-pegawai di kementerian.

